
La Internacia Simpozio pri la Konstruitaj Lingvoj (I-CONlangs II, 2024) estas la dua eldono de 
evento (unuafoje okazinta en Torino en 2022) kiu celas proponi forumon dediĉitan al 
plurdisciplina esploro de la konstruitaj lingvoj.  

La temo de la konstruitaj lingvoj nutras ideojn kaj inventojn sur lingva kampo, kaj pridemandas 
pri la homa kapablo proponi novajn formojn por lingva esprimado laŭ diversaj celoj. Ĉi tiu 
fenomeno estas interesa ne nur por lingvistiko, sed ankaŭ por aliaj fakoj de la homaj sciencoj, 
samkiel por la literaturo kaj la artoj, kaj tiu intereso eĉ transiras la akademiajn rondojn. 

Fakte, unu el la plej fruktodona tereno de invento estis unue la internaciaj helplingvoj, ekde la 19a 
jarcento. Inter la publikigitaj lingvoprojektoj, Esperanto devas ricevi specialan atenton, ĉar tiu 
lingvo ebligis la aperon de komunumo de parolantoj (inkluzive de denaskuloj) dum longa periodo, 
komunumo kiu ebligis la aperon kaj evoluon de aparta kulturo kaj sociologio, kaj de propra 
historio kaj literaturo. Do estas por ni grave ricevi komunikaĵojn pri Esperanto, kiel lingvo kaj 
kiel socia kaj historia fenomeno − sed kompreneble ankaŭ eblas proponi komunikaĵojn pri aliaj 
internaciaj helplingvoj kiuj havis interesan rolon en la frua historio de interlingvistiko (ekzemple 
Volapük, Ido, Occidental, Interlingua...), aŭ dum pli malfrua periodo, aŭ eĉ ligitaj al aliaj tipoj de 
konstruitaj lingvoj. 

Aliflanke, konstruitaj lingvoj ankaŭ ludas pli kaj pli gravan rolon en la kultura medio per la fikciaj 
lingvoj uzataj en artoj kaj literaturo. Dank'al la povo de la imago, homoj inventas lingvojn por la 
fikciaj mondoj kaj konstruas verŝajnan fikcian ekosistemon laŭ la propra interna diegezo. Oni 
trovas tiujn fikciajn lingvojn en literaturo, kino, arto, televido, kaj videoludoj, kie ili estas uzataj 
por alporti realecon kaj vivon al futurismaj, ekzotaj, aŭ fantaziaj civilizacioj. La simpozio alvokas 
al prelegoj pri fikciaj lingvoj, sen limigo pri la konsiderata lingvo aŭ la elektita aliro (kontrastiva, 
sociologia, geografia, artista, ktp). Ni invitas ne nur esploristojn por pritrakti la temon, sed ankaŭ 
lingvokonstruistojn kiuj dezirus dividi siajn spertojn kaj siajn lingvojn. 

Fine, interesa tereno por detala esploro pri lingvaj fenomenoj estas tiuj lingvoj, kiuj estis kreitaj 
pli lastatempe por pedagogiaj, logikaj, aŭ esploraj celoj. Ekde la epoko de la rekonstruitaj 
protolingvoj por testi la filogenetikajn hipotezojn de la 19-a jarcento, ekzistas lingvoj kiuj ne celas 
efektivan uzadon, sed celas virtuale testi lingvistikajn hipotezojn : la hipotezon de Sapir-Whorf 
(ekz-e Loglan), la eblecojn de lingva kontakto (ekz-e Brithenig), aŭ por elprovi la limojn de 
polisemio (ekz-e Toki Pona). Kelkaj el tiuj lingvoj havas duoblan celon, pro kio ili povas esti 
konsiderataj kiel eksperimentaj kaj artaj lingvoj (ekz-e Láadan) aŭ kiel eksperimentaj kaj help-
lingvoj (ekz-e Sona). Finfine, estas ankaŭ taŭge demandi pri eksperimentaj aplikoj de aliaj 
konstruitaj aŭ naturaj lingvoj (ekz-e la propedeŭtika aspekto de Esperanto). 



La kreado de konstruita lingvo povas havi diversajn celojn, sed ilia studo aperigas komunan serion 
da demandoj, kiujn I-CONLANG II 2024 intencas pritrakti.  

Jen listo de kelkaj ekzemploj el tiaj esplorindaj demandoj: 

• La diversaj celoj de la konstruitaj lingvoj kaj la rimedoj uzitaj por atingi ilin; 

• La lingvaj rimedoj uzitaj en la kadro de konstruitaj lingvoj; 

• La specifaj malhelpoj kiuj aperas dum la kreado kaj/aŭ uzado de konstruita lingvo; 

• La sociaj kaj kulturaj efikoj kaj konsekvencoj de la konstruitaj lingvoj; 

• La disvolviĝo de lingvoprojektoj kaj ties rezultoj (simbolaj, psikologiaj, sociologiaj, kaj 

historiaj) ; 

• La defioj kaj limigoj de tiaj lingvoj; 

• La diferencoj aŭ similecoj observitaj inter la konstruitaj lingvoj kaj la naturaj lingvoj. 

Por plej bone speguli la diversecon de la konstruitaj lingvoj, la simpozio estos organizata tra tri 
preleg-sesioj (laŭ la triangulo de Gnoli) : 

• Sesio pri help-lingvoj, precipe pri Esperanto;  

• Sesio pri fikciaj lingvoj (en literaturo, kinarto, videoludoj, ktp.);  

• Sesio pri konstruitaj lingvoj kun pedagogiaj, logikaj aŭ eksperimentaj celoj. 

Ankaŭ estos organizita aldona afiŝ-sesio por prezenti la kreadon de novaj konstruitaj lingvoj, kaj 
ni invitas ĉiujn lingvo-konstruistojn fari ĉi-rilate proponojn, sen konsideri ĉu ili estas studentoj, 
instruistoj, esploristoj, aŭ personoj laborantaj ekster la akademia medio. 

 

Praktikaj informoj 

Ret-kontakto: icon2024@sciencesconf.fr 

Retejo de la simpozio: https://icon2024.sciencesconf.org/ 

Retpaĝo por deponi komunik-proponojn: https://icon2024.sciencesconf.org/user/submissions 

Limdato por proponoj: 15an de februaro 2024 

Formato de la proponoj (parola kaj/aŭ afiŝa): 1 paĝo maksimume (inkl. bibliografio) 

Daŭro de parola komunikaĵo: 20 minutoj (+ 10 mn por diskutado) 

Dato kaj loko de la simpozio: Orléans, Francio, 4-5 Julio 2024 

Lingvoj de la simpozio : franca, angla. 

